
91

Costezzavan allôa ô rian vixin,

Che ô se n’andava a-ô mâ lento e tranquillo;

E Fernando vortandose ûn pittin

De l’idea ô s’accorzeiva de Piquillo;

Con maizia allôa ô s’accosta pe cammin

Do rian ä sponda, perch’ô fesse pillo;

Toccando ô passo streito, zù ô compagno

O scûggia in fæti e ô va in te l'ægua a bagno.

E ô sciortiva ô meschin fêua da corrente,

Comme e femmine in pûbblico scoxie

Confûso, e scuôu da cappo a pê, che a gente

A se metteiva a-ô veddio tûtta a rie:

Alonzo ô fava in cea l’indifferente;

Ma d’arrescoso ô s’addentava e die

Tristo e avvilio lê stesso e indispettio

De vedde ô so caezou[sic] coscì avvilio.

A contrastâ a Fernando e premio e onô

Solo ancon ghe restavan e due belle;

E lê ô l’aviæ provôu crûssio e rossô

Se ô vinçan donne e donne comme quelle;

Perchè con uña ô l’ëa de malumô,

Perchè ô l’aveiva tiôu a levâghe a pelle,

E con l’atra ô l’ëa forse ancon de ciù

Perchè ostile ä so gloria e ä so virtù.



94

Passâ d’ûn pesso aveivan zà a çittæ:

A l’ëa zà in vista e a çento passi a meta,

E due zovene ëan sempre ciù avanzæ

Benchè de poco do garzon atleta;

Quando ô s’insperanziva poco assæ

Fernando a-ô regordâse quanto ûn poeta

Famoso antigo in ti so versci ô canta

Da corsa d’Ippomene e d’Atalanta.

